Fyrispurningur nr. 100-50/2006 til Bjørn Kalsø frá Høgna Hoydal
Orðaskifti
Bjørn Kalsø:
Takk fyri fyrispurningin, sum sjálvandi viðger eitt ógvuliga týðandi øki fyri okkum føroyingar, sum jú hava nógv við sjógvin at gera, og sum spyrjarin eisini var inni á í sínum innleggi. Eg skal so svara spurninginum
Til tann fyrsta spurningin

1. Røkir Skipaeftirlitið tær uppgávur, sum tí er álagt sambært lóggávuni, á nøktandi hátt?

Skipaeftirlitið røkir fleiri av uppgávunum betri nú, enn fyri 1. januar 2002, tá trygd á sjónum varð yvirtikið sum føroyskt sermál. Eg nevni her dømi um uppgávur, ið vera røktar á nøktandi hátt.
· Øll lógarkravd, umbiðin sýn verða gjørd.

· Síðani Skipaeftirlitið varð yvirtikið hin 1. januar 2002, stendur føroyska flaggið seg betur enn áður í altjóða hagtølum um trygd á sjónum. 
· Samstarv og felags stev millum Skipaeftirlitið og vinnuna eru betrað munandi, og hesi viðurskifti betra millum annað um støðuna við nevndu hagtølum.
· Fyri at økja um eftirlitið við trygd á sjónum, hevur Skipaeftirlitið gjørt avtalu við klassafeløgini, sum eru umboðað í Føroyum, har enn fleiri sýn eru útdelegerað fyri øll skip yvir 24 metrar, enn tað vóru, tá danska Søfartsstyrelsen umsat trygd á sjónum í Føroyum. 
· Føroyska klassaavtalan ber m.a. í sær, at sýn á fiskiskipum verða gjørd meira skipað sambært reglugerðunum. (Víst verður til § 22 í lógini um trygd á sjónum). 

· Málsviðgerðartíðin í sambandi við stabilitet, málibrøv o.a. er stytt niður í einki. 
· Tað kemur nærum ikki fyri, at fyribils sigliloyvi verða útgivin, av tí at eftirlit ikki er framt. Til samanberingar kann viðmerkjast, at hin 1. januar 2002 lógu fleiri tíggjutals stabilitetsmál óviðgjørd, onkur av teimum høvdu ligið í meira enn tvey ár. Hetta var ein av orsøkunum til, at meira enn hundrað fyribils sigliloyvi vóru úti, av tí at sýn ikki vórðu gjørd liðug.

· Skipaeftirlitið og Fiskiveiðieftirlitið arbeiða við at gera avtalu um at sýna trygdarútgerð og at gera umhvørviseftirlit í sambandi við, at fiskiveiðieftirlit verður framt. Henda avtala verður formliga fingin uppá pláss seinni í ár. (víst verður til § 2, stk. 3 og 5 í lógini um trygd á sjónum).

· Journalskipan er uppbygd, sum lýkur krøvini til góðan fyrisitingarsið.

· Um stutta tíð verður Skipaeftirlitið ISO-9000 sertifiserað.

Øll nevndu viðurskifti virka nøktandi og serstakliga tað fyrsta, ið er sera týðandi og beinleiðis svar til spurningin, nevniliga at øll lógarkravd, umbiðin sýn verða framd.

Arbeiðsøkið hjá Skipaeftirlitinum er í støðugari broyting, og sum føroysk deild er Skipaeftirlitið framvegis lutfalsliga nýtt. Tískil eru sjálvandi ymisk virkisøki, ið mega mennast, áðrenn hesi kunnu tulkast sum nøktandi. Mest viðkomandi øki eru  hesi:

· Skipað eftirlit við klassafeløgum og undirveitarum hevur ikki verið gjørt, men skipan hesum viðvíkjandi verður klár í sambandi við, at Skipaeftirlitið skal ISO-9000 sertifiserast. 
· Skipaeftirlitið ger ikki ófráboðað sýn á skipum. Arbeiðsorka er ikki til tess.

· Port State Control verður ikki gjørt. Arbeiðsorka er ikki til tess, og hetta er ikki í samsvari við altjóða konvensjónir.

· Vantandi dagføring av tekniskum regluverki, dagføringar við atliti at lógarsmíði og vantandi eftirlit við mynstringum.

· Parturin, ið hevur við ”Human Element” á fiskiskipum og bátum at gera, verður ikki røktur á nøktandi hátt. Hetta eru venjingar og skipanir viðvíkjandi mannagondum um trygd. Í hesum sambandi skal tó nevnast, at kravda trygdarskeiðið er stórur bati í so máta.

· Skipaeftirlitið arbeiðir bert avmarkað í altjóða samstarvi.

Nevndu dømi eru dømi um arbeiðsøki, ið ikki virka nøktandi, men ætlanin er at økja um arbeiðsorkuna á deildini, og harvið verða somu mál betur røkt.

2. Um svarið er noktandi - hvørjar eru so orsøkirnar?

Har uppgávurnar ikki verða røktar á nøktandi hátt, er talan í mongum førum um tørvandi arbeiðsorku. Viðvíkjandi tekniska regluverkinum gingu meira enn tvey ár frá tí, at Skipaeftirlitið varð yvirtikið, til tað frá politiskari síðu varð tikin avgerð um, hvussu regluverkið skuldi dagførast og lýsast. Samstundis er fyrisitingin, sum umsitur trygd á sjónum, spjadd millum fleiri ráðharrastovur og stovnar. Tað krevur eyka arbeiðsorku at samla upplýsingar, ella at seta skipanir í verk, soleiðis at streymurin av upplýsingum flýtur ímillum fyrisitingarligu eindirnar á nøktandi hátt. Harafturat skal eg minna á, at Skipaeftirlitið er lutfalsliga nýtt sum deild í Føroyum, og at tað tekur tíð at byggja upp fullfíggjaðar mannagondir


3. Eru fleiri dømi um skip/bátar, sum ikki hava fingið lógarkravdu góðkenningina frá Skipaeftirlitinum í sambandi við umbyggingar o.a.?

Verður Skipaeftirlitið varugt við, at skip og bátar sigla uttan lógarkravdar góðkenningar í sambandi við umbyggingar o.a., verða neyðug stig tikin beinanvegin at fáa hetta rættað. Dømi um hetta er ein longdur glasfipurbátur, sum hevur fingið nógva umtalu í útvarpinum í seinastuni. Annað dømi eru tiltøkini, ið vórðu sett í verk móti ikki góðkendu bátunum, ið fóru at sigla við ferðafólki í samband við, at verkfall var á heysti 2005
4. Verða trygdarkrøvini til allar skipabólkar (harundir til smábátar) eftirkannað regluliga og neyðug stig tikin?

Sum áður nevnt, verða øll umbiðin lógarkravd sýn gjørd. Eftirkanningarnar av vinnuligum smábátum áttu tó at verið meira umfatandi, men arbeiðsorka er ikki til tess. Fyri frítíðarbátar ger Skipaeftirlitið einki eftirlit. Allir bátar og før, ið verða nýtt til regluligan ferðafólkaflutning, verða sýnd formliga.

5. Hvør er starvsfólkaorkan til at fremja uppgávurnar - harundir til sýn og góðkenningar, og er nøkur serlig upplæringarskipan galdandi?

Játtanin á Løgtingsins fíggjarlóg til Skipaeftirlitið røkkur til 12 starvsfólk. Tey eru deildarstjóri, ein løgfrøðingur, ið tekur sær av at skipa regluverkið og fyrisitingarligum málum annars, ein fulltrúi og ein málsviðgeri, ið taka sær av manningarviðurskiftum, mynstringum og eftirliti, fimm skipaeftirlitsmenn, ið taka sær av tekniska eftirlitinum, ein journal/arkivleiðari, ein roknksaparleiðari og ein dygdarmenningarleiðari.

Upplærigarskipan er til starvsfólkini á Skipaeftirlitinum. Upplæringarskipanin verður veitt sum felags innanhýsis undirvísing, samstarv við arbeiðsfelagar, sjálvlestur og uttanhýsisskeið.  Ítøkiliga verður hvørt einstakt starvsfólk útbúgvið eftir tørvi, til at kunna røkja uppgávurnar, tað skal taka sær av. 

Skipanin kann gerast betri, og kemur at verða dagførd samsvarandi úrslitinum av skoðanum, ið skulu gerast í sambandi við ISO-9000 skipanina. Í hesum sambandi hevur Skipaeftirlitið gjørt avtalu við Det Norske Veritas um beinleiðis upplæring at sýna, ella sokallaða ”sidemandsoplæring”. Henda upplæring fer fram uttan fyri Føroyar. Skipaeftirlitið hevur eisini sent - og kemur at senda - fólk á skeið hjá klassafeløgunum.

6. Er nøkur altjóða meting gjørd um dygdina í arbeiðinum hjá Skipaeftirlitinum?

Ein altjóða meting er gjørd av partinum, ið hevur við manningarviðurskifti at gera, hetta er konvensjónskrav, og lýkur Skipaeftirlitið krøvini. Úrslitið av eftirmetingini er, at Føroyar eru á hvíta lista hjá IMO. 

Skipaeftirlitið verður í ár klárt til at verða ISO-9000 sertifiserað. Tá ISO-9000 sertifikatið er veruleiki, hevur Skipaeftirlitið prógv uppá, at tað lýkur øll krøv til dygd, sum verða sett einari fyrisiting. Standardurin, Skipaeftirlitið skal skoðast upp ímóti, byggir á altjóða krøv. Útlendskur stovnur kemur at skoða Skipaeftirlitið í sambandi við sertifiseringina. 

7. Hevur landsstýrismaðurin havt vitan um trupulleikar viðvíkjandi skipaeftirliti í Føroyum - um so er nær, og hvørji stig hevur landsstýrismaðurin tikið til tess at loysa trupulleikar og tryggja dygdina í uppgávurøktini hjá Skipaeftirlitinum?

Deildarstjórin á Skipaeftirlitinum og aðalstjórin í Fiskimálaráðnum kunna landsstýrismannin regluliga. Hetta verður gjørt í ársfrágreiðing, vanligum brævaskifti og munnligum samrøðum.  Landsstýrismaðurin er vitandi um, hvussu virksemið hjá Skipaeftirlitinum virkar.

Sum fyrr nevnt er vantandi arbeiðsorka á Skipaeftirlitinum ein trupulleiki. Gongdin í játtanini til stovnin seinastu 3 árini kemur tó at betra um hesi viðurskifti sum frálíður. Harafturat verður eisini víst til tær sertifiseringar, ið eru í umbúna í næstum. Eg skal eisini enn einaferð endurtaka, at skipaeftirlit er eitt øki, ið nýliga er yvirtikið, og at tað tekur tíð at menna arbeiðið hesum viðvíkjandi.

Játtanin til starvsfólk varð hækkað við kr. 300.000,- í 2005 og 500.000,- á Løgtingsfíggjarlógini fyri 2006. Skotið verður upp at hækka játtanina til starvsfólk meira á Løgtingsfíggjarlógini fyri 2007. 
Nettojáttanin á Løgtingsfíggjarlógini til Skipaeftirlitið hevur í árunum síðani 2002 verið: 
Í 2002 kr.   10,0 mió. 
í 2003 kr.     8,2 mió. 
í 2004 kr.     7,4 mió. 
í 2005 kr.     8,4 mió.  
í 2006 kr.     8,6 mió.

Verður eitt komandi tilmæli fyri 2007 um hækkandi játtan gingið á møti, so kann arbeiðsorkan á deildini økjast enn meira.

Umframt regluligu kunningina, ið eg sum landsstýrismaður fái frá umsitingini, plagi eg at taka mál upp, um eg av øðrum ávum gerist varugur við tey. 

Herfyri tók mál seg upp um leinging av glastrevjabátum, og tað er greitt, at eg sum landsstýrismaður taki tílík mál í fullum álvara, og eftir atfinningarnar setti eg meg í samband við Skipaeftirlitið við tí fyri eyga at finna eina loysn.  

Skipaeftirlitið hevur eisini boðað frá, at málið við ítøkiliga glastrevjabátinum er loyst, og at tað annars verður arbeitt støðugt við at loysa mál av tílíkum slagi fyri at varðveita trygdina á sjónum. 
Takk fyri.

Høgni Hoydal:
Ja, harra formaður. Eg skal royna at vanda mær eitt sindur um orðini, men eg meti hetta málið serstakliga álvarsligt, og eisini tað svarið, sum landsstýrismaðurin er komin við, og eg fari at minna landsstýrismannin á, at hann hevur ikki bara skyldu at upplýsa ella siga satt fyri Løgtinginum, hann hevur skyldu at upplýsa alt. Í tí sambandi fari eg at spyrja landsstýrismannin í sambandi við spurning nr. 5. Hvør er starvsfólkaorkan til at fremja uppgávurnar? og har svarar hann nakað um játtanir og annað tílíkt. Eg fari at spyrja landsstýrismannin, um tað ikki er so, at 4 út av 5 eftirlitismonnum eru burtur av Skipaeftirlitinum í dag. Tað svarar landsstýrismaðurin ikki her, men kemur við eini langari svadu um starvsfólkaorku á fíggjarlógini, og tað fær meg til at gera ta fyribils niðurstøðu, og sum eg fari at finnast rættiliga harðliga at landsstýrismanninum fyri, at tað tykir mær, sum at hetta svarið ikki eru landsstýrismansins orð, men hann hevur vent sær til tann stovnin, sum hann hevur ábyrgdina av, og at eg bara havi fingið eitt svar haðani.

Eg kann nevna eitt annað dømi um tað, tað er spurningur nr. 2, har spyrji eg, um uppgávurnar verða røktar á nøktandi hátt sambært lógini. Sambært lógini § 18 skulu sýn gerast, men her verður tosað um, at umsitingin er spjadd á fleiri ráðharrastovur o.t., tað er nakað, sum landsstýrismaðurin hevur ábyrgdina av. Tað ljóðar ikki, sum tað er hann, sum tosar her, tað ljóðar, sum tað er ein, sum situr longri niðri í systeminum, sum sigur tað, at hetta er for trupult, tað eru for nógvir myndugleikar inni. Landsstýrismaðurin kann ikki svara, tá ið trupulleikin er, at tað er spreitt á for nógv, so má hann gera nakað við tað. So tað harmar meg almikið, og tað harmar meg eisini almikið heilt yvirskipað, at hann blívur við at koma við hesum her, ja, men Skipaeftirlitið er nýggjur stovnur. Endamálið við einum føroyskum skipaeftirliti er, at tað skuldi verða betri, enn tað var áður, tað svarar hann, at tað partvíst er blivið, men tað samsvarar ikki við nakað av tí, sum hann svarar annars.
Vit kunnu bara taka eitt annað dømi, lat okkum taka Oljufyrisitingina. Tað, sum var Oljumálastýrið, har trúði man heldur ikki uppá, at man kundi hava eina føroyska fyrisiting, sum var nøktandi, men bleiv nógv betri, og tað bleiv bygt upp frá grundini, og tað er eingin, sum kann seta ein fingur á tað, sum Oljumálastýrið og Oljumálafyrisitingin hevur gjørt í sambandi við oljuútbjóðing. Tað er tann leistin, sum vit skulu hava fram her, tað skal vera álit og tað skal vera eingin slingur í valsinum við at vit krevja nógv meira av okkara egna stovni, enn tá ið vit ikki høvdu ábyrgdina av tí sjálvi.

Síðani skal eg fylgja upp við nøkrum spurningum, sum eg slett ikki fái svar uppá, sum annars er partur av mínum spurningum, also hvat meinar landsstýrismaðurin við, tá ið hann sigur umbiðin sýn. Also vissi eg havi lisið lógina rætt, so skulu lógarásett sýn gerast akkurát sum við einum bili, tey skulu gerast regluliga, tað er ikki nakar, sum  umbiður tey, tey skulu gerast, sjálvandi skulu tey tað. So meinar hann tað, at føroyska flaggið er komið betur við á listan, altjóðalistan yvir, hvar man hevur tey svørtu, hvítu og gráu fløggini. Eg fari at spyrja hann við, hvar eru Føroyar í løtuni á hasum listanum, og hvønn lit hava vit?

So fari eg at spyrja, hvat regluverk er gjørt, sum tryggjar, at man sýnir bæði skip og bátar regluliga, soleiðis sum lógin ásetir. Tað hevur verið tosað um umbiðin sýn, og samstundis sigur hann, at hann hevur ikki starvsfólkaorku til fleiri bátar, hugsið tykkum, um man segði tað sama um bilar í Føroyum. Nei Bileftirlitið hevur tíverri ikki nakrar mans, og tí koyrir ein rúgva av bilum, sum ikki eru sýnaðir, tað ber slett ikki til, tað gongur ikki. Vissi tað eru pengar, sum mangla, so skal hann koma her í tingið og biðja um pengarnar umgangandi, so skal hann fáa teir. Hetta má og skal rigga.

So vil eg taka tað málið, sum er frammi, við hesum glastrevjabátunum, sum eru longdir, tað er tí eg setti fyrispurningin. Sambært tí, sum kom fram í fjølmiðlunum, so var ikki bara talan um ein bát, tað var talan um fleiri bátar, og sigur hann hevur verið í samband við Skipaeftirlitið, og nú er málið loyst. Hvussu er tað loyst? hvør revsing er ásett? eru tað feilir hendir? var tað skeivt, sum var frammi, og er tað rætt, at tað eru fleiri bátar, sum høvdu sama trupulleika, og er nakað gjørt fyri at steðga tí? Tað havi eg ikki fingið svar uppá. Og so verður sagt her, at tá ið eg spyrji um sýnini, at man skal sýna formliga, eg psyrji, um man sýnir rætt, ja ferðafólkaflutningur verður sýndur formliga, hvat merkir tað? Og landsstýrismaðurin sigur, at fyri frítíðarbátar ger Skipaeftirlitið einki eftirlit, hetta ber slett yvirhøvur ikki til heldur. Her kunnu bæði børn og ungdómar og eldri og miðaldrandi vera á sjónum hvønn dag rundan um okkum, uttan at man ánar, um bátarnir eru í lagi, tað gongur heldur ikki. So nevndi hann hetta her um játtanina, vissi tað er tað, sum manglar, so er bara at koma við tí her, tí tað skal ikki vera nakar peningaligur spurningur, sum avmarkar, at vit ganga á odda í trygd á sjónum. 

So er tað upplæringarskipanin, hvussu hevur man tað í øðrum londum? Tað kundi eg eisini hugsað mær at vita. Og so vil eg eisini gjarna vita um at útdeligera uppgávur til klassa, tað veit eg man ger í Íslandi og aðrastaðni. Men er tað ikki rætt, at vissi vit útdeligera eina sýnsuppgávu til klassan ella klassarnar, nú hava vit fleiri í Føroyum, sum virka her, so er tað ikki teir, sum hava ábyrgdina, tað er væl framvegis landsstýrismaðurin, hansara fyrisiting ella Skipaeftirlitið, sum skulu hava hetta í lagi, og hevur man kekkað, um tað er í lagi tað, sum klassanir gera, finst nakað dømi um tað? Og so tá ið eg spyrji landsstýrismannin, um hann hevur verið vitandi um trupulleikar, so haldi eg eisini, at hann svarar uttanum. Ja, man fær eina ársfrágreiðing av og á. Eg fari at spyrja landsstýrismannin einaferð aftrat, hevur hann fingið antin skrivliga ella munnliga nøkur dømi um, at tað ikki fungerar á Skipaeftirltitinum, og hevur hann gjørt nakað við tað, hevur hann fingið at vita frá starvsfólki ella øðrum á Skipaeftirlitinum, hevur hann reagerað upp á tað, vissi hann hevur fingið tað at vita. Eg spyrji ikki bara um nakrar fundir við deildarleiðarar og aðrar, eg spyrji, um hann hevur fingið nakað skrivliga ella annað á borðið, sum prógvar, at tað kanska ikki er alt, sum ruggar rætt við eftirlitinum í Føroyum. 

Bjørn Kalsø:
Ja, takk fyri harra formaður. Eg skal enn einaferð takka fyri fyrispurningin, og eg haldi sjálvur og eri øgiliga harmur, um tað, sum liggur í svarinum, gevur spyrjaranum eina ábending um, at landsstýrismaðurin hevur roynt at svara uttanum, tí tað hevur als ikki verið ætlanin, og nú tók so Høgni Hoydal afturí aftur serliga í tveimum førum í samband við spurning nr. 5 var tann fyrri, sum bleiv nevndur, hvør er starvsfólkaorkan til at fremja uppgávurnar, herundir til sýn og góðkenningar, og er nøkur serlig upplæringarskipan, er tann spurningurin. Tann spurningin, tað er rætt, sum Høgni Hoydal nevnir, at eg vísti til játtanina til starvsfólk, og nevndi, hvør starvsfólkaorkan í tí sambandi var, men tað er fyri so vítt rætt, sum Høgni Hoydal er inni á, at sýnsmenn hava, at starvsfólk á stovninum, onkur er farin úr starvi, í teimum førunum ger so Skipaeftirlitið sjálvandi tað, sum ein og hvør annar stovnur ella felag, sum hevur tørv á arbeiðsmegi, tey lýsa jú eftir nýggjum starvsfólki, tað verður gjørt í hvørjum einstøkum føri. 
So nevnir Høgni Hoydal tað, at tað er eftir hansara roknistykki skuldi bert ein sýnsmaður verið eftir í starvi, og er tað rætt, so eru tað ikki teir upplýsingar, sum landsstýrismaðurin situr inni við, honum vitandi, so er lýst í bløðunum eftir tveimum, t.v.s. at tað eru tríggir, lønarjáttan er til fimm, søkt verður eftir tveimum aftrat, t.v.s. tveir eru ikki í starvi í løtuni. 

Síðani var Høgni Hoydal inni á tí næsta svarinum og skýrdi tað næstan sum, at landsstýrismaðurin segði ósatt, men har kann eg bara svara, sum eg gjørdi í tí fyrra svarinum, at øll lógarkravd og umbiðin sýn verða gjørd, tað er jú soleiðis, at Skipaeftirlitið sjálvandi eigur at vera aktivt á hesum øki. Men tað má eisini vera soleiðis, at tað liggur ein ábyrgd hjá tí, sum t.d. hevur eitt far, og verða broytingar gjørdar, so er tað skylda hjá einum og hvørjum, sum hevur eitt skip, at upplýsa, at nú verða broytingar gjørdar av slíkum slag, sum kunnu metast at hava ávirkan á trygdina. Í teimum førum verða sýn gjørd.

Síðani kemur Høgni Hoydal inn á tann spurningin og sigur, at tað var tað, sum fekk hann til at seta henda fyrispurningin, tað, sum hevur verið frammi í fjølmiðlunum um ein glastrevjabát serliga. Har má eg siga Høgna Hoydal, at landsstýrismaðurin tók tann spurningin upp, áðrenn hesin fyrispurningur varð settur, og tað er soleiðis, at fyrrverandi starvsfólk á Skipaeftirlitinum hava vent sær til landsstýrismannin, og tað hevur landsstýrismaðurin eisini tikið upp og spurt Skipaeftirlitið um hesi viðurskiftini og hevur fingið vissu fyri frá Skipaeftirlitinum um, at í hesum førinum var spurningurin um ein bát, sum ikki bleiv góðkendur, og tá ið tey krøvini, sum Skipaeftirlitið setti vóru gjørd, so bleiv báturin góðkendur. Í hesum sambandi varð eisini komið fram á, at tað vóru aðrir bátar, eitt tal upp á 10 – 12 er nevnt fyri landsstýrismanninum, sum høvdu verið til umbyggingar, og í tí sambandi hevur Skipaeftirlitið sett eina kanning í verk, og bátar, sum eru innan fyri tað, eru sýnaðir umaftur. Eg fái ikki í dag sagt, um allir, men tað verður eitt kanningararbeiði gjørt, hvar eru hesir bátar,  hvørjir eru teir, síðani verður sjálvandi kanning gjørd, og er tað soleiðis, at bátar ikki verða góðkendir av Skipaeftirlitinum, ja, so fáa teir ikki siglingarloyvi. 

Síðani helt Høgni Hoydal, at sýn ikki verða gjørd av frítíðarførum, men har er tað so, tað er møguligt at man átti at farið inn og gjørt eina lógarbroyting í tí sambandi, tað er landsstýrismanninum kunnugt ikki lógarkrav. 

Men so hefti Høgni Hoydal seg í eina serliga orðing í einum svari um formliga, at ein bátur verður sýnaður formliga, og tað kann eg so kanska taka á mín kappa, at tað orðið átti kanska ikki at verið brúkt, men í hesum føri merkir tað, at bátar, sum fáast regluliga við at flyta ferðafólk, verða sýnaðir sambært lógini um trygd á sjónum. Takk fyri harra formaður.

Johan Dahl:
Ja takk harra formaður. Eg haldi, hetta var ein relevantur spurningur, sum er komin í tingið frá Høgna Hoydal til landsstýrismannin í fiskivinnumálum í samband við Skipaeftirlitið. 

Tað var soleiðis, at Skipaeftirlitið bleiv yvirtikið, sum so nógv annað er blivið yvirtikið her í Føroyum, man hevði væntað tað, at tá ið tað var yvirtikið, so skuldi alt vera so sera gott. Vit hava sæð tað fyrr, vit sóðu tað við Postverkinum, tað bleiv jú ein dead dock, sum eingilsmenninir kalla tað, gullhønan, sum skuldi verpa eggið, hon bleiv eitt problem, og bleiv so seld til síðst ella einskild, lat okkum so hopa tað, at hon har kann verpa tey eggini, sum hon skuldi havt gjørt tey síðstu 30 árini. Og tað sær út, sum vit eru við at koma í somu støðu her.

Eg minnist, tá ið hetta málið bleiv diskuterað, tá var eg ikki sjálvur á tingi, man tosaði um hetta við Skipaeftirlitinumum, hvussu umráðandi tað var at fáa tað at fungera optimalt, og at man hevði neyðugu orkuna til at gera tey tingini, sum skuldu gerast, og tá tosaði man ikki um 5 fólk, man tosaði um 20-30 fólk, sum vóru neyðug fyri at umsita hetta økið. Og nú sita vit í dag við einari tætt kliptari hønu við 5 sýnsmonnum og restin er umsiting, og sýnsmenninir eru teir, sum eru úti í markini og gera arbeiðið, teir skulu vera her og í útlandinum og aðrastaðni og fremja tey arbeiði, sum eru neyðug fyri, at skipini kunnu sigla og hava ta neyðugu trygdina í ordan bæði mekaniskt og sjálvari trygdini á sjónum, bjargingarútgerð og øðrum.
Tað er alt gott um tað, at man sigur at man hevur fingið sær eina ICO-9000 sertifisering ella er við  fáa hana, og at man í sambandi við hetta, hvat flagg man hevur, um man hevur fingið eitt hvítt flagg, eitt grønt flagg ella eitt svart flagg, at man nú er komin upp á hvítalistan aftur í mun til, hvat man var áðrenn, tað er í ordan, men eg haldi sjálvur tað, at tað er umráðandi, at man ikki situr við einum stovni í dag, sum vit hava á føroyskum hondum, sum í veruleikanum er neyðlíðandi. Eg trúgvi tí, at almenningurin, ella ið hvussu so er, er tað politikarin, sum skal sita og umsita hetta málið her og játta pengar til tað, vita sandsýnligvís alt for lítið um, hvussu tann veruliga støðan á  Skipaeftirlitinum er, og eg vil heita á landsstýrismannin, um ikki hann kann syrgja fyri at fáa gjørt eina vurdering av status av stovninum, hvussu er tað vorðið t.d. við, eru nógvar eftirstøður í samband við sýn av bátum og skipum. Eg veit gott, at hann sigur, at tað, sum er lógarkravt, verður gjørt, men samstundis veit man eisini tað, at tað verður ein rúgva gjørd av bátum, sum ikki hava eftirlit, summi fáa eftirlit og aðrir fáa tað ikki, og sjálvandi teir, sum hava fingið eftirlit, vita tað, at aðrir, sum ikki fáa eftirlit, teir verða ónøgdir, tí teir kanska fáa órímilig krøv kanska, tað sum hinir ikki fáa, sum hava verri bátar ella mangla hetta og hatta.
Tá ið man so hevur snakkað so nógv um hetta her við at gera Føroyar til ein – eg vil ikki kalla tað fyri ein depil – men ið hvussu so er til eina tjóð, eina tonnaguskattaskipan, har man kann fáa onnur skip hendavegin at blíva skrásett og góðkend, hvussu hugsa vit okkum sum ein sjófarandi tjóð at umsita hetta økið her við 5 sýnsmonnum? Eg haldi tað, vit fullstendiga undirvurdera alt hetta økið her, sum tað er. Tí vissi tú skalt sita her og snakka um at fáa eina tonnaguskattaskipan at galda í Føroyum, so mást tú vera klárur yvir tað, at bæði klassi og Skipasýnið skulu hava nokk av fólki til at umsita hetta her og kunna gera eitt nøkandi arbeiðið soleiðis, at skipini, sum koma her, enda við hvítum flaggi alla staðni, har tey ferðast runt um heimin.

So at eg má siga tað, at tað er eitt sindur ørkymlandi at hoyra tað, at Høgni Hoydal nevnir tað, at tað er ein skipasýnsmaður og landsstýrismaðurin sigur, tað eru tríggir, og tað eru tveir søktir aftrat. Tað sigur bara mær tað, at vit hava also eitt problem á hesum stovninum, sum burdi blivið loyst, og er tað sum Høgni Hoydal eisini nevnir, harra formaður, er tað meira enn tað, sum skal til, ja, so mugu vit fáa hana á borðið, tí vit kunnu ikki sum ein nasjón, sum livir av fiskivinnu, livir av okkara skipum standa her og standa modell til tað, at stovnurin hjá okkum fer upp í límingini, tí soleiðis ljóðar tað næstan also, tá ið man hoyrir bæði landsstýrismannin og Høgna Hoydal. Eg vóni ikki, tað er so, eg vóni tað er so, at hann kann røkja sína uppgávu til fulnar, og at hann hevur tey fólk, sum neyðug eru. Men við eini játtan upp á 8,6 mió.kr., sum landsstýrismaðurin hevur sett upp her, so má eg siga tað, at tað er ikki nógv at gera gott við. Eg haldi tað, at landsstýrismaðurin, vissi hann virkuliga vil hava henda stovnin at fungera optimalt og kunnu at gera tað arbeiðið, sum áliggur honum at gera, so haldi eg, hann skuldi prøva upp á at fingið eina lýsing av stovninum og funnið útav, hvør tørvurin er fyri at fáa stovnin at virka soleiðis, sum ætlanin var við honum, tá ið hann varð yvirtikin.

Eg kundi eisini hugsað mær at fingið at vita frá landsstýrismanninum, hvat verður betalt um árið, eg veit ikki, um landsstýrismaðurin kann svara, harra formaður, men hvat verður betalt um árið til t.d. Søfartsstyrelsen fyri konsulenthjálp fyri tað arbeiðið, sum vit ikki eru før fyri at gera sjálvi í dag, ella kanska til aðrar, sum gera tað fyri okkum, konsulentarnir í býnum kanska? Tí at tað er uttan iva ein rúgva, trúgvi eg, av pengum, sum fer tann vegin um árið, sum man kanska kundi havt behildið í samfelagnum her sum lønir og annað, vissi man hevði fólkið, sum man hevði brúk fyri.

Eg hopi tað, at hasin spurningurin kann rykkja upp í hesi tingini og kanska fáa sett stovnin kanska meira á dagsskrá, so man kann fáa stovnin til at virka soleiðis, sum ætlanin var, hann skuldi virka, tí at tað ljóðar, ið hvussu er, ikki gott, ið hvussu er ikki í tí, sum Høgni Hoydal setti fram her í dag, hóast tað at landsstýrismaðurin hevur roynt at greiða okkum frá, so gott sum hann kann, sum hann hevur fingið at vita her, men 5 fólk til eina heila sjófarandi tjóð, tað ljóðar also sum ein joke, og tað so eru 3 kanska, sum viðgera øll skipini í flotanum, tað hongur ikki saman. Takk fyri harra formaður.

Høgni Hoydal:
Ja, harra formaður. Eg fari at takka Johan Dahl fyri at taka orðið í hesum málinum, og vit eru samdir um serliga síðsta partin, sum hann nevndi. Eg eri eitt sindur harmur um, at hann kom inn upp á hetta við royndirnar at fáa stovnar yvir á føroyskar hendur, tí at eg eri slett ikki samdur við hann. Óansæð hvat man kann meina um postverkið o.a., er tað nakar, sum sigur, at postverkið í Føroyum ikki hevur fungerað, síðani tað kom á føroyskar hendur, tí tað passar rætt og slætt ikki.

Eg nevndi í áðni nakað um Oljufyrisitingina og Oljumálastýrið, sum er eitt skúladømi um, at tað hevur riggað ómetaliga væl at byggja upp føroyska fyrisiting, eg kann taka Vaktar- og Bjargingartænastuna, at man eisini var bangin fyri at fáa tað á føroyskar hendur, men tað vísti seg, at tá ið Vaktar- og Bjargingartænastan varð sett í verk í 1976, tá bleiv munandi, munandi meira sett inn upp á at hava eftirlit við fiskiveiðuni undir Føroyum, og tað bleiv munandi bøtt um bjargingartænastuna, so hatta er ikki rætt, sum Johan Dahl sigur.

Johan Dahl nevnir aftur hetta her, sum landsstýrismaðurin var inni á, eg veit ikki um eg havi sagt, at tað bara er ein skipasýnsmaður, eg veit ikki, um eg havi sagt tað, men eg havi hoyrt, at 4 hava sagt upp, og tað vil siga tað, at vissi nakar nýggjur er settur, so kann tað ið hvussu so er ikki vera nakað roynt fólk, og tað leiðir so aftur til, hvussu upplærir man hetta fólk. Hetta mugu jú vera fólk, sum eru upplærd eftir einum skipaðum regluverki, sum sigur tað, at hetta eru fólk, sum veruliga hava forstand upp á alt, uttan at seta niður á nakran, men eg trúgvi, tað tekur fleiri ár at fáa roynd fólk til at sýna.

So fari eg at spyrja Johan Dahl onkran spurning í tí, sum hann nevndi. Eg eri púra samdur við hann í, at viss vit enda at tosa um at fáa tonnaguskattaskipan og fyri so vítt FAS og alt tað at virka, so er hetta eisini ein so avgjørdur liður í at fáa tað. Og hvat heldur Johan Dahl skal gerast fyri at fáa skil upp á hetta her, vissi tað bara er 10% í tí, sum eg havi sagt, hvat skal so gerast fyri at fáa vent gongdini, soleiðis at man veruliga fær álit á einum føroyskum skipaeftirliti?

Johan Dahl:
Ja, nú veit eg ikki, um Høgni Hoydal kanska misforstóð mínar viðmerkingar í sambandi við yvirtøkurnar, men eg segði tað, at tað, sum skuldi vera eitt gullegg, sum Finnbogi Ísakson í sínari tíð segði, at ein gullhøna skuldi verpa gulleggið í 1976, hon varp tað ongantíð. Eg havi ikki sagt, at stovnurin ikki fungerar. Tað, sum eg sigi við tí, er tað, at tað er so sera, sera umráðandi, tá ið man fer í holt við eina yvirtøku, at tað verður skipað, so at tað fungerar, og at man er klárur yvir, hvat tað er fyri uppgáva, man tekur upp á seg, og tað sýnist ikki mær, sum tann uppgávan, sum vit hava tikið upp á okkum her, at man hevur verið hana vaksin nokk, at man hevur kanska undirvurderað hana. 
Tá ið Høgni Hoydal spyr meg, hvat man skal gera. Eg nevndi fyri landsstýrismanninum í áðni, at tað er kanska neyðugt at fáa eina lýsing av stovninum, hvussu hann virkar, og finna út av, hvat er galið, viss nakað er galið. Eg kann ikki siga, hvat er galið, eg haldi bara sjálvur tað, at tá man tosar um eina tjóð við so nógvum skipum, sum vit hava, og so nógvum bátum, sum vit hava, at man so hoyrir tað, at tað eru 3 sýnsfólk ella kanska 5, læt meg siga, tað eru 5, tað virkar upp á meg, sum tað er alt for lítið, og tá ið man so hugsar um at fara inn upp á eina tonnaguskattaskipan, sum vit jú hava lýst við í fjør, og sum burdi blivið marknaðarførd nógv betur, enn hon er, so ivist eg slett ikki í, at Skipasýnið kundi blivið ein góður stovnur við eini rúgvu av góðum fólki, sum hevði tænt sínum endamáli í Føroyum við eini rúgvu av ekspertisu saman við øðrum fólkum, sum høvdu kunnað arbeitt á einum slíkum stað. 
So at eg vil mæla landsstýrismanninum til harra formaður, at hann fer og kannar, hvussu støðan er á stovninum, og hvat neyðugt er fyri at fáa hann at blíva til ein vælvirkandi stovn, og eg vil eisini ráða honum til at fáa kannað, um uppdatering av regluverki. Er alt tað regluverkið, sum vanliga verður uppdaterað sambært altjóðakrøvum, verður alt tað regluverkið uppdaterað í Føroyum eisini?
Tórbjørn Jacobsen:
Hetta hevur verið eitt nokk so áhugavert orðaskifti, eg haldi tað upp á ein máta avdúkar, at vit ikki vita so øgiliga nógv um, hvat ið er gingið fyri seg á hesum her stovninum, síðani hann bleiv yvirtikin á føroyskar hendur og bleiv skipaður sum ein stovnur í Føroyum.Tann avgerðin er so tikin, og stovnurin er komin upp at standa, og tí kann tað virka eitt sindur løgið, ella tað var ið hvussu so er nokkso langt fyrireikingararbeiði, áðrenn alt tað kom upp at standa. Vit minnast allar hesar tjúkku bøkurnar, sum komu um, hvussu ið regluverkið skuldi verða, ella tað tilmælið um, hvussu ið hetta alt skuldi gerast, kom fyri her á tingi og var til viðgerðar, og so roknaði man við, at man fór at hava ein stovn, sum nøkulunda kom at verða í tráð við tað, sum hevði verið frammanundan. Nú var tað eitt danskt øki og partur av Søfartsstyrelsen frammanundan, og sum so hevði eina deild í Føroyum.

Eg haldi, at spyrjarin er ógvuliga ivasamur, og tað er vælsagtans tí, at hann hevur fingið onkrar upplýsingar m.a. í fjølmiðlunum og kanska aðrastaðni frá um, at kanska alt ikki virkar so skilagott, sum tað burdi, og vit síggja ið hvussu so er í bløðunum, at tað verður søkt eftir fólki til henda stovnin, og landsstýrismaðurin sigur, at tað eru 5 skipaeftirlitsmenn til allan tann flotan, sum føroyingar hava, vissi vit fara heilt niður í tær smáu eindirnar, so nú veit eg ikki, hvussu nógv sýn ein maður kann klára um dagin, men tað skuldi ið hvussu so er verið nokk at gjørt, ið hvussu so er hjá 5 monnum. 
Er tað veruliga so galið, at tað longu nú er komin so nógvur turbulensur í akkurát ta avdeilingina, har ið eftirlitsmenninir sita, so vil eg siga tað, at tað boðar ikki frá góðum. Av góðum grundum havi eg havt nokk so nógv við Skipasýnið at gera og klassar at gera, tað sum hevur eyðkent ta atmosferuna, er tað, at tú hevur sæð tey somu fólkini aftur ár aftan á ár, tá ið tú verður starvssettur í danska skipasýninum t.d., so sært tú hesar somu menninar aftur, líka til teir blíva pensjóneraðir. So tað hevur verið øgiliga roynt fólk, sum hevur arbeitt har, og tað skulu ávísar royndir til, tað nyttar einki við berum universitetsførleika til at fáast við hesar fýrarnar, sum hava við skip at gera, tí teir hava eisini síni áhugamál, eisini síni økonomisku áhugamál, sum kunnu gera tað, at teir í ávísan mun royna at vera eitt sindur snildir í mun til hesar eftirlitsmenninar, tí hevur tað verið øgiliga týdningarmikið, tað hevur man merkt bæði í klassanum og í skipaeftirlitinum, at hetta eru praktisk fólk, sum hava havt hesi jobbini, og sum eisini hava kunnað lúrt hesar fýrarnar av, sum teir skulu hava havt eftirlit við.

Nú hevur Johan Dahl serliga verið inni á hesum her, at hann heldur, at hesin stovnurin virkar ógvuliga lítil í játtan, men eg veit ikki, um tað bara er ein spurningur um játtan, tí tað tykist sum um, at man er ikki eingong klárur at fylla henda karmin út. Spurningurin er nú, um tann lógin, sum stendur oman á øllum hesum her, verður fylgd. Ikki tí at játtanin ikki er har, men tí at stovnurin er í fer við at avmannast. Tað má man so finna útav.
Tá ið landsstýrismaðurin sigur einastaðni í tí síðsta svarinum: ”at eg plagi at taka mál upp, um vit av øðrum ávum gerist varugur við tey,” og í spurningi 7 sigur hann, at hann fær kunning eisini í gjøgnum vanligt brævaskifti. Eg kundi hugsað mær at fingið at vita, um hann hevur fingið nøkur onnur brøv, reint formlig brøv frá sjálvum stovninum, tí hann tosaði eisini um okkurt, sum hann hevði fingið at vita frá gomlum starvsfólkum, t.v.s. starvsfólkum, sum ikki eru á stovninum longur, hvussu ber tað til, at tey hava ein áhuga í at hava eitt samskifti við landsstýrismannin? Tað kundi verið ótrúliga áhugavert at vita, tí tað kann boða frá, at tað er ikki alt heilt, sum tað eigur at vera, tí eg tori at leggja høvdið á blokkin upp á tað, at tað er nokk so graverandi, tá ið starvsfólk, sum eru farin av einum stovni, byrja at hava samskifti við tann evsta ábyrgdarhavaran á økinum, tí kundi eg hugsað mær at vita, um tað liggja nógv brøv úti í Fiskimálaráðnum frá gomlum starvsfólkum.

Tað er eingin ivi um tað, sum Høgni Hoydal var inni á, at man kann deligera alt møguligt út til klassarnar, men klassafeløgini eru bara ráðgevandi stovnar, tað liggur eingin ábyrgd hjá klassunum, verður tað útdeligerað frá Skipasýninum. Also fyrst er tað landsstýrismaðurin, sum útdeligerar eina makt til deildarstjóran á Skipaeftirlitinum, og so deligerar hann tað víðari, men kommandovegurin hann er beint aftur til landsstýrismannin, og eru nakrir trupulleikar á tí økinum, so haldi eg, at eg eri púra samdur við Johan Dahl, at vit eiga at fáa eina uttanveltaða kanning av, hvussu hesin stovnurin hevur virkað, síðani hann bleiv ein føroyskur stovnur, eisini hvussu hann fungerar í mun til tað, sum var frammanundan, tí tað eigur ongantíð at vera soleiðis, at tað kann setast spurnartekin við hesi viðurskiftini yvirhøvur. Serliga í mun til tað, sum bæði Høgni Hoydal og Johan Dahl hava verið inni á. 

Nú vóru Johan Dahl og eg einaferð á einari ferð við fíggjarnevndini fyri nøkrum árum síðani niðri á Isle of Man, og vit brúktu nokk so nógva tíð upp á at kanna júst hesi viðurskiftini um eina altjóða skráseting og um tonnaguskattaskipanina og alt hetta her, sum kundi blivið ein vinnuvegur í Føroyum, og júst ein stovnur sum Skipaeftirlitið blívur sjálvandi ikki, also eingin hevði roknað við, at hetta skuldi blíva eitt økonomiskt gullegg, tað var ikki tað, sum ætlanin var. Hetta er ein eftirlitsstovnur við at skipaferðslan í Føroyum siglur undir tryggum viðurskiftum, men hetta kundi ivaleyst blivið ein stovnur, um so var at man fekk fleiri hundrað fremmand skip undir føroyskt flagg, sum vóru ein partur av hesi her skipanini, so sótu kanska einir 40 skipsverkfrøðingar á hesum stovninum, og harvið hevði tú fingið eina hálønarvinnu partvíst upp at staðið.
Í sambandi við, at føroyingar yvirtóku Skipasýnið, so kom øll henda her diskussiónin upp um henda her IMO limaskapin, og av tí, at Føroyar ikki vórðu ein sjálvstøðug tjóð, so bar tað sjálvandi ikki til at blíva ein partur av IMO, sum er ein partur av sameindu tjóðum, og tí fingu vit henda her vælsignaða atlimaskapin. Tá ið tú ert í einum atlimaskapi, so ert tú ein praktiskur partur av tí samstarvinum og skalt so fáa tann veksilvirkningin eisini inn í uppdateringarnar av regluverkinum, soleiðis at vit alla tíðina eru ajour fyri at kunna halda okkum á hesum vælsignaða hvíta listanum, sum man nú pástendur í her, at vit eru á. 
Tí kundi eg hugsað mær at spurt landsstýrismannin, hvussu nógv samskifti, ið føroyskir myndugleikar hava havt við IMO, síðani hann bleiv landsstýrismaður, mær vitandi hevur tað verið í millum nakað og einki, tað hevur ongantíð verið sjálvt um man eftir øllum at døma ikki brúkar alla  játtanina her, av tí at meginparturin av starvsfólkunum stingur halan millum beinini, so kann tað vera ein orsøkin, at hesin stovnurin lítið og einki samband hevur við altjóðastovnin IMO, og harvið alla tíðina er javnbjóðis við tær nasjónirnar, sum ganga fremst á hesum her økinum. Ein partur av tí at fáa atlimaskap í IMO er eisini, at tú hevur ein møguleika fyri at ávirka tað arbeiðið, sum gongur fyri seg har. 
Annars haldi eg ikki, at eg skal siga so øgiliga nógv annað, men bara staðfesta tað, at skulu vit hugsa um at fáa eina altjóða skipaskráseting upp at standa í Føroyum, sum kann geva inntøkur til landið, so er tað ótrúliga neyðugt, at júst hesin stovnurin fungerar, tí verður ivi sáddur um tað, so er tað so heilt víst, at vit ongan veg koma á tí økinum. Tí haldi eg, at tað hevði einki gjørt, um man fekk eina ávísa evaluvering av hesum stovninum, sum Johan Dahl var inni á, og tað skal verða frá fólki uttaneftir, eina uttanveltaða góðkenning, tí eg veit ikki ordiliga, hvat ið henda her ISO 9000 góðkenningin hevur við tað at gera, tað kundi landsstýrismaðurin kanska eisini fortalt um. 
Høgni Hoydal:
Ja, eg takki Tórbjørn Jacobsen fyri at taka orðið í hesum orðaskiftinum. Hann hevur jú persónliga skil upp á hetta økið, og man hava verið mangar ferðir í støðum, har hann hevur havt samskifti við Skipaeftirlitið og hevur skula tryggja tað, at tey krøvini, sum har verða sett, verða uppfylt. Eg eri púra samdur við Tórbjørn Jacobsen í tí, at hetta við klassunum, tað hevur undrað meg í svarinum hjá landsstýrismanninum, at tað verður lagt fram sum bara ein dygd, at man hevur útdeligerað fleiri sýn til klassarnar, enn man gjørdi áðrenn. Tað er møguligt, at tað kann vera gott, men so má tað verða eitt eftirlit við klassunum, at tað verður gjørt ordiligt. Eg spurdi landsstýrismannin, finnast tað dømir um, at eftirlitið ikki hevur verið í ordan, og hevur landsstýrismaðurin gjørt nakað fyri at tryggja tað, tað er spurningurin.

So er tað tað, sum Tórbjørn Jacobsen nevnir við at fáa gjørt eina óhefta kanning, tað má vera minsta kravið, eg eri púra samdur við hann. Vit mugu fáa eitt krav eisini fyri at útrudda, tað er møguligt at eg taki munnin ov fullan her mótvegis stovninum, men vit mugu fáa at vita og fáa eitt stempul uppá, um tingini eru í lagi, tí vit kunnu ikki liva við, vissi tað bara er tann minsti ivin um at tað ikki riggar, so má tað gerast nakað alvorligt.

Eg kann bara endurtaka aftur spurningin til landsstýrismannin, eg havi bara hoyrt, at tað eru 4 skipasýnsmenn farnir av stovninum, og eg havi eisini hoyrt, at uppaftur fleiri fólk hava sagt upp, er tað rætt, sum eg sigi? Hvussu nógv fólk hava sagt upp á Skipaeftirlitinum seinastu 2 árini t.d. og hvørjar eru orsøkirnar til tað?

Johan Dahl:
Undanfarni røðari, Tórbjørn Jacobsen, kom eisini inni á hetta við IMO. Har skrivar landsstýrismaðurin eisini í sínum aftursvari, at tað er ikki orka til at vera so nógv við í millumtjóðasamstarvi, verður sagt í har, og tá kundi eg hugsað mær, tað má jú vera IMO, sum tað verður hentyda til har, m.a. at man ikki er við á fundum, sum fara fram í IMO, tað kann landsstýrismaðurin kanska eisini svara uppá, um tað verður luttikið í teimum fundunum, so man veit, um man verður uppdateraður um tað, sum fer fram. Tað má væl vera tað, sum kann halda okkum ajour við tað, sum fyrigongur internationalt. 
Tá ið Tórbjørn Jacobsen tosar um hetta her við Skipasýninum sum stovn, endamálið má væl vera tað við einumhvørjum stovni, sum man yvirtekur, at man ger arbeiðið, ið hvussu so er betri enn tað, sum tað var áðrenn, annars kann tað ikki vera nakað poeng at yvirtaka tað. Tá ið man hugsar um Skipasýnið og hugsar um teir møguleikarnar, sum hava ligið í at fingið bygt henda stovnin upp til at verða nakað stórt, sum Tórbjørn Jacobsen eisini var inni uppá í samband við tonnaguskattaskipanina, tað kundi hann blivið. Nú tosi eg ikki um nakað gullegg, men vitanina, ”know howið” at fingið tað heim, so haldi eg tað, at vit eiga at kunna leggja eina strategi fyri henda stovnin har og eiga at fáa analysera hann og fáa greiðu á, hvat ið tørvurin er, og hvat er neyðugt at gera fyri at fáa stovnin at verða til vælvirkandi stovn, ein stovn, sum man yvirhøvur ikki behøvist at hugsa um, um tað er nakað galið ella ikki galið við, tað eigur ikki at koma upp á tal á sama hátt sum við t.d. Bileftirlitinum. Bileftirlitið er jú ein stovnur, sum tú yvirhøvur ikki setir spurnartekin við, og her virkar tað, sum man setir spurnartekin við nógv ting. 

Eg vil enn einaferð heita á landsstýrismannin um at fara at gera eina kanning av stovninum, eina óhefta kanning, sum ger tað, at man kann fjerna einhvønn iva, og eru tað trupulleikar, so má man rætta upp á tað.

Kaj Leo Johannesen: 

Takk fyri harra formaður

Tá ið Tórbjørn Jacobsen tosar um eina evaluering, tað haldi eg altíð at man kann, also. Tá man ger eitt ella annað, hvat tað so er, so haldi eg tað kann vera heppið við at taka eina evaluering av tí, men eg eri kanska eitt sindur í iva um, tá man oftani biður um fólk uttanífrá altíð, tað er eisini ein spurningur um, hvat tú sjálvur kanst gera inni í tínum egna stovni, tí tað er ringt, at kanska fleiri skiparar skulu koma inn og siga, hvordan og hvorledes tað skal gerast. Og síðani var Tórbjørn Jacobsen eisini inni á hesum her við samskifti, við at fólk samskifta aftaná, at tey eru farin út, also har mátti verið hepnari, at man samskiftir, meðan man er inni í stovninum og kann vísa á nakrar skeivleikar, og tað at evaluera, eg haldi tað er fínt, tað haldi er eitt ógvuligani gott hugskot, so man veit, um man er á rættari kós ella ikki, og um at tær atfinningar, sum eru, hava botn í veruleikanum, ella tær ikki hava tað.
Takk fyri harra formaður.

Tórbjørn Jacobsen:

Ja, um evalueringin skal  - viss man hevur ein varhuga av, at tað kanska ikki virkar helt so væl, sum tað burdi, tað veit eg heldur ikki, um tað er tilfeldið í hesum førinum, men hevur man ein varhuga av tí, so haldi eg, at tað er eitt sindur vandamikið at fara at spyrja stovnin sjálvan, um tað er nakað galið við honum ella ikki, so við hvørt má man nokk fara út um húsið fyri at fáa onkran annan, tí gløgt er gestsins eyga, sum man sigur, so tað hevði nokk í hesum førinum verið rættari at funnið út av also, um tað hevur virkað nóg gott, síðani stovnanina, ella um tað kanska botnar í onkrum av tí fyrireikingararbeiðnum, sum var, tá hetta bleiv yvirtikið, tað veit man jú heldur ikki, tí tað er ógvuliga sjáldsamt á almennum stovnum, at man hevur nógvan turbulens ella frekvens í starvsfólkaumboðanini, tað, sum eg veit um skipasýnið – tað danska skipasýnið í hvussu er, tað er tað, at har sita menn í 40-50 ár í starvi, tí tað er eitt lívsstarv hjá teimum allarflestu, tí undrar tað meg eitt sindur, at tað skal vera so nógvur turbulensur í júst hesum her. Og annars mátti tað ikki verið so øgiliga trupult at funnið út av, hvussu hetta skal hanga saman. Man hevur eitt púra klokkuklárt lógarverk um øll hesi tingini, og tí má man í mun til lógina – also tann flotin, sum føroyingar hava í mun til tey lógarkrøvini mátti tað borið til at funnið útav nøkunlunda, hvat man skal brúka av pengum fyri at fáa hetta til at fungera. Og viðvíkjandi hesum her IMO-samskiftinum so havi eg bara hoyrt, at tað hevur einki samskifti verið í langa tíð, og eg má bara siga tað, at viss man ikki klárar at hava altjóða samskifti á teimum økjunum, har man hevur yvirtikið, so síggi eg ikki serliga ljóst upp á tað, also viss vit ikki eru nóg dugnalig til at koma út í altjóða samstarv á teimum fáu økjunum, har vit eru ein partur av tí, men so galið kann tað nú hóast alt ikki vera, tað hopi eg ikki.
Høgni Hoydal:

Ja harra formaður
Eg skal leggja dent á, at tað harmar meg, tá man stendur og viðger stovnar og almenn starvsfólk, tað er altíð harmiligt. Tað, sum eg havi fingið svar uppá her, tað er landsstýrismansins svar til nakrar spurningar.

Tað byrjaði við, at eg hoyri nakað, sum eg haldi vera sera álvarsligt, í fjølmiðlunum um, at tað eru bátar, sum eftir øllum at døma sigla og ikki eru góðkendir, ikki hava fingið góðkenningarpappírini, hóast umbyggingar. Tað er so ein trupulleiki. Og so fari eg í gongd við at gera fyrispurningin, og svarið, eg fái frá landsstýrismanninum, tað ger meg nógv óttafullari, enn eg var áðrenn. Tað er tað, sum er mín stóri trupulleiki nú, og tí vil eg undirstrika, at tað, sum eg sigi nú, tað er mótvegis landsstýrismanninum.

Tá eg spyrji hann, um Skipaeftirlitið røkir tær uppgávurnar, sum tí er álagt sambært lógini, harundir er tað at gera regluligt sýn av øllum skipum sambært § 18 í lógini. Landsstýrismaðurin svarar: Ja umbiðin sýn verða gjørd. Tá ljóðar tað sum at, tá er tað bara, tá bátar eru umbygdir. Umbiðin sýn verða gjørd, tað er ikki nøktandi svar eftir mínum tykki, slett ikki. Eg sakni eitt greitt tekin um, at landsstýrismaðurin sigur, at her skal vera skil í, tað skal vera bara eitt signal, sum kemur út her, og tað er tað, at trygd á sjónum er so mikið týdningarmikil, at her verða øll segl sett til at greiða møguligar misskiljingar, møguligar trupulleikar o.a., men eg kenni tað soleiðis, at tað verður svarað uttanum. 

Til spurning 2 so spyrji eg um orsøkirnar, eg fái ikki nakað greitt svar, men har verður m.a. sagt, at fyrisitingin er spjadd á fleiri stovnar, so havi eg sitið og hugsað meg um, hvørjir stovnar eru tað. Hvørjir eru hesir stovnarnir, sum fyrisitingin liggur spjadd á, tað vil eg gjarna hava at vita. Tað ljóðar mær sum eitt øgiliga løgið svar. Mær vitandi er tað Skipaeftirlitið og Skipaskrásetingin, jú so sigur lógin eisini samstarv við Vaktar og Bjargingartænastuna – sjálvandi, also tað er eftir mínum tykki ikki so nógvir stovnar, fyrisitingin er spjadd runt á. Aftur eitt uttanumtos. So kemur hóast alt millum reglurnar, at tað er nógv, sum Skipaeftirlitið ikki ger, tað ger ikki ófráboðað sýn, tað ger ikki Port State Controll, har er vantandi dagføring av tekniskum regluverki, har er einki gjørt við tað, sum eitur Human-Element – also við at útbúgva fólk umborð til tað, hóast trygdarskeið verða gjørd. Um at man arbeiðir bert avmarkað í altjóða samstarvi. Bara hetta er nóg nógv ávarðingarlampur til at landsstýrismaðurin sigur, at her má gerast nakað álvarsligt.
So kemur spurningur 3, har eg spyrji, um tað eru fleiri dømi um skip og bátar, sum hava siglt uttan neyðuga góðkenning, íkomið av hesum ítøkiliga málinum um glastrevjabátin. Og hvat svarar landsstýrismaðurin tá: Ja, um Skipaeftirlitið verður gjørt varugt við tað, og so  nevna tey eitt dømi um ein longdan glasfipurbát, men sum landsstýrismaðurin sjálvur var inni á, tað vóru fleiri bátar. Sigla teir úti enn? Hvat er gjørt við tað? Tað fekk eg ikki svar uppá, og slett ikki svarað skrivliga, man svarar uttanum, man sigur, at tað er bara ein bátur, men tað eru opinbart fleiri, tað svarar man ikki uppá.

Og so spurning 4 um øll trygdarkrøvini verða hildin, so sigur man bara, sum áður nevnt, verða øll umbiðin lógarkravd sýn gjørd. Man átti tó kanska at gjørt meiri eftirlitið við vinnuligum smábátum. Frítíðarbátar hevur man einki eftirlit við, har vísir landsstýrismaðurin til lógina, og so sigur man, at  aðrir bátar og før verða sýnd formliga. Hetta er heldur ikki eitt nøktandi svar, harra landsstýrismaður gjøgnum formannin. Og so tá eg spyrji um hetta her við, hvat er hent á stovninum viðvíkjandi starvsfólkaorkuni, so svarar hann bara vísandi til játtanina, men eg spyrji eina ferð afturat, er tað rætt, at 5 av 11 starvsfólkum eru farin av stovninum innan fyri stutta tíð. Tað vil eg gjarna hava eitt heilt greitt svar uppá. Tí um tað er, so kunnu tað kanska vera orsøkir til tað, men so má man fáa tað at vita hví, tí tá er tað helvtin av stovninum, sum er farin.
Og so spyrji eg um hetta her við, um landsstýrismaðurin hevur verið vitandi um trupulleikan, og har svarar hann: Ja, man fær onkuntíð eina ársfrágreiðing o.s.v., síðani kemur tað aftur fram nú millum reglurnar í munnliga svarinum: Jú hann hevur kanska fingið okkurt bræv o.s.v. Tað er heldur ikki nøktandi svar. Hetta er bara ikki nóg gott, og eg eri serstakliga harmur um, at eg skal fáa eitt svar frá landsstýrismanninum, sum ger meg upp aftur meira óttafullari, enn eg var áðrenn. Eg havi ikki fingið eitt so greitt svar frá landsstýrismanninum, at eg kann kenna meg tryggan við, at tað sum gongur fyri seg í okkara flota bæði við størri og smærri førum er í lagi. Tað havi eg ikki fingið svar uppá í hesum fyrispurninginum, og tað er ikki nóg gott. 
So eg vil samanumtikið fara at spyrja landsstýrismannin um ein spurning afturat, um nakað, sum hann nevnir í sínum svari, tað er um hagtøl, sum verða gjørt, har verða víst nøkur hagtøl í svarinum til 1. spurning. Føroyska flaggið stendur seg betur í altjóða hagtølum um trygd á sjónum, og tað er blivið betri stev millum Skipaeftirlitið og vinnuna, hvat er tað fyri hagtøl, og hvørjar manngongdir hevur man fyri at gera hesi hagtølini? Hvat er tað fyri hagtøl, sum gera tað, at vit skulu standa betur í tí. Tað var ein spurningur, sum lá eftir hjá mær í áðni. So fari eg bara at enda við at spyrja landsstýrismannin, um hann her kann vátta, at hann setir eina óhefta kanning í verk og vátta tað beinanvegin, tí annars, og tað skal eg siga bara beinanvegin, tí annars fari eg víðari við málinum til landsstýrismálanevndina, tí tað er landsstýrismansins ábyrgd, at hesi tingini eru í lagi
Tórbjørn Jacobsen:

Tað fer at vera á rættiliga beinari leið nú, tí at tað virkar fyri mær, sum um at undirstreymurin í svarinum er, at vit klára ikki at halda lógina, tí arbeiðsorka er ikki til tess, og heldur ikki til Port State Controll, sum man sjálvt ger í 3. og 4. heiminum, har hevur man Port State Controll, men av tí at tað ikki er í samsvari við altjóða konvensjónir, so hevur man ikki orku til tað heldur, og vantandi dagføring av tekniskum regluverki, dagføring við atliti at lógarsmíði og vantandi eftirlit við mynstringum – her er ein stór vantan, og hetta orsakað av ov lítlum starvsfólki sambært hesum svarinum. Hetta er ein roynd at bukta seg burtur úr hesum við undanførslum, vælsaktans tí at man ikki – tí man vil hava eina frágreiðing um, hví man ikki klárar at halda seg til tað regluverkið, sum er omanfyri hetta her, tí helli eg mest til tað, sum Høgni Hoydal nú kom til og seliga aftaná at landsstýrismaðurin ikki í tí skrivliga svarinum, men í tí munnliga svarinum róði framundir, at starvsfólk, sum eru farin av stovninum, hava sett seg í samband við hann. Tí hevði tað kanska verið mest hóskandi, at landsstýrismálanevndin tók sær av hesum málinum og kannaði tað til botns.
Høgni Hoydal:
Eg vil so taka afturíaftur, also, at eg vóni, at landsstýrismaðurin kemur upp her nú í sínum síðsta umfari og sigur tað, at hann fer beinanvegin at gera eina óhefta kanning av hesum her, og taka øll neyðug stig til at tryggja, at alt er í lagi, soleiðis at vit kunnu fáa eitt betri svar, enn eg havi fingið í hesum fyrispurningum, tí hetta er rætt og slætt ikki nóg gott, og tað, sum Tórbjørn Jacobsen nevnir við, at man ikki ger Port State Kanningar also, tað var Tórbjørn Jacobsen sjálvur inni á í áðni, við at skulu vit gera okkum nakra vón um at hava eina skipaskráseting í Føroyum, har eisini útlendsk skip eru skrásett, so mugu vit sjálvfylgiligt hava ein eftirlitsstovn, sum tryggjar, at alt er í lagi, annars enda vit sum eitt land, sum ikki fær nakað gott umdømi í altjóða heiminum, og so fáa vit tær inntøkurnar. Og visjónin hjá Tórbjørn Jacobsen um ein skipaeftirlitsstovn, sum veruliga hevur nøkur dygdargóð og roynd eftirlitsfólk, er jú ein fín visjón, og eg eri so eisini samdur við Tórbjørn Jacobsen í tí, at tá man lesur svarið, so ljóðar tað, sum man mest hugsar um fyrisitingina o.s.v., ja man hevur ein dygdarmenningarleiðara, men man tosar ikki so nógv um eftirlit, og hendan ISO-9000 góðkenningin er tað ein góðkenning av sjálvum kontórinum, ella er tað ein góðkenning av arbeiðnum hjá eftirlitsfólkunum.
Bjørn Kalsø:
Takk fyri harra formaður

Eg skal enn eina ferð takka fyri fyrispurningin og takka teimum tingmonnum, sum hava tikið orðið í hesum málinum. Eg haldi, tað hevur verið serstakliga áhugavert. Nú haldi eg, at onkur av teimum, sum hava verið uppi, fáa tað at ljóða sum um, at landsstýrismaðurin ikki hevur áhuga í, at Skipaeftirlitið virkar, tað haldi eg er harmiligt, tí sjálvandi hevur hann tað. 
Tað er rætt, sum Johan Dahl var inni á, tá hann tók orðið, um at man, tá hetta málið bleiv yvirtikið, hevði eina fatan av, t.d. hvussu nógv starvsfólk skuldu vera á stovninum. Hann nevndi 20-30, tað talið, sum eg havi fingið upplýst, er tað, at tað skuldu vera 18 starvsfólk, og tað haldi eg, at landsstýrismaðurin hevur tikið í fullum álvara, frá tí at hendan samgongan hevur umsitið hetta málið í øllum førum, at játtanin til starvsfólk er hækkað øll hesi árini, sjálvt um man á øðrum økjum hevur verið ógvuliga varin við at seta fleiri fólk, men samstundis er hetta gjørt í samskifti við Skipaeftirlitið í tí takt, man hevur hildið tað verið møguleikar at uppbyggja skipanina. Síðani hevur ein atfinning verið, tað er tað, at mál verða útdelegerað til klassan, og tað verður so gjørt av Skipaeftirlitinum, men eg vil geva løgtingslimum, sum hava tikið orðið, rætt í, at tað eigur sjálvandi eisini at vera eitt eftirlit við hesum her klassunum. Tað nevndi eg í mínum svari, at tað bleiv gjørt í sambandi við, at Skipaeftirlitið seinni í ár skal vera ISO-9000 sertifiserað. 
Tað er soleiðis, at eg havi í svarinum verið inni á tveimum økjum, tað er tað fyrisitingarliga, og so har sýn verða gjørd, har sýnsmenn eru úti í markini, og tað er áðrenn Skipaeftirlitið var yvirtikið var tað mest tann parturin, sum var í Føroyum, meðan tað umsitingarliga bleiv gjørt í tí danska Søfartsstyrelsen. Nú hevur man so bygt eina fyrisiting upp, og tað er sjálvandi neyðugt á einum slíkum stovni, og hin parturin eigur sjálvandi eisini at verða bygdur upp, og har hevur man so avtalu í hesum førinum, tá tað dreygar seg um sýnsmenn, við Det Norske Veritas um upplæring, har sýnsmenn verða upplærdir saman við royndum fólki. 
Tað er rætt, at tað eru fólk, sum eru farin úr starvi á Skipaeftirlitinum, men akkurát talið, tað má eg tíverri – havi tað ikki í høvdinum, men tað hevur í øllum førum allatíðina verið soleiðis, at fólk eru sett aftur í starv, og tað, sum hevur verið mest fokusera uppá, tað er sýnsmenn, um eg havi skilt tað rætt, og tað haldi eg, eg nevndi í øðrum umfari, at tað eru tveir sýnsmenn, sum stovnurin søkir eftir í løtuni og tríggir eru í starvi. Í sambandi við hesa ISO-9000 sertifiseringina, sum bleiv nevnd í svarinum, er tað ætlanin, at bæði tað fyrisitingarliga og tað, sum gongur fyri seg í sambandi við sýn, skal vera sertifiserað, og í tí sambandi so verður tað nevnt í 6. spurningi, at ein útlendskur stovnur kemur at skoða Skipaeftirlitið í sambandi við sertifiseringina, og tað skal so vera ein óheftur stovnur, og í tí sambandi kann eg eisini nevna, at tá koma ella tá kemur Skipaeftirlitið at seta seg í samband við – ja um eg kann kalla tað soleiðis – kundakredsin, har spurnarskema verða send út, og tað verður spurt um, hvussu tey, sum skulu fáa tænastur frá Skipaeftirlitinum, eru nøgd við stovnin. Sjálvandi fer landsstýrismaðurin at fylgja við í, hvussu alt hetta her kemur at fara fram, og er tað nakað, sum bendir á, at øll viðurskifti ikki eru í lagi í tí sambandi, so verða tað sjálvandi tikin stig til at fáa tey rættaði. 
Tað vóru nokk onkrir aðrir spurningar, sum eisini vóru, m.a. hetta her við altjórða samstarvi, og tað at vit hava atlimaskap í IMO, og har er tað soleiðis, at Skipaeftirlitið ikki altíð sjálvt er umboðað, men í tann mun, tað er møguligt, men annars hevur Skipaeftirlitð eitt tætt samstarv við sendistovuna í London, har sendimaðurin luttekur og samskiftir við Skipaeftirlitið í teimum førunum, men eg haldi, tað er púra rætt og haldi tað vera áhugavert og ein góð røða, sum t.d. Tórbjørn Jacobsen helt, tá hann í sínum fyrra innleggi var inni á viðurskiftunum í sambandi við Skipaeftirlitið, at sjálvandi eiga vit í Føroyum, sum eru ein siglandi tjóð, og hava nú yvirtikið hetta her økið, sjálvandi eiga vit eisini at vera við í altjóða samstarvi, og eiga í tí høpi eisini at kunna ganga undan í ein ávísan mun.
Høgni Hoydal:

Ja, harra formaður

Eg eri harmur um at staðfest, at landsstýrismaðurin framvegis ikki svarar upp á teir heilt avgerandi spurningarnar, sum eg havi sett fram fleiri ferðir. Hann sigur, hann veit ikki, hvussu nógv fólk eru farin frá Skipaeftrlitinum, hann hevur ikki greitt mær frá, um tað eru aðrir bátar, sum liggja og sigla í Føroyum í dag uttan góðkenning, also viss hann ikki kann geva mær trygd fyri tí, so mugu allar ávaringarlampurnar fara at blinka, bara tað í sær sjálvum. Og tað er í fínasta ordan at tosa um ISO-9000 góðkenningar o.a., men viss landsstýrismaðurin er greiður og hevur fingið á sítt borð upplýsingar, sum krevja handling, uttan mun til um tað er fíggjarlig handling ella annað, hann hevur eina lóg at halda seg til, og hansara ábyrgd er, at stovnurin fylgir lógini og ger tey kravdu sýnini og ger tey kravdu tingini, tað bendir hetta svarið ikki á, og tí má eg siga, at eg má heita á landsstýrismálanevndina um at taka málið upp um spurningin um, hvørt eftirlitið hjá landsstýrismanninum við, at tingini eru í lagi á Skipaeftirliti Føroya, eru røkt nøktandi, og um svarini, sum eru givin í hesum fyrispurninginum, eru nøktandi.

Tórbjørn Jacobsen:

Viðvíkjandi hesi útdelegeringini, so er tað væl eisini ein rímiliga skilagóður fíggjarligur politikkur fyri Skipasýnið, tí alt tað, sum verður útdelegerað - meira tú útdelegerar, størri verður rokningin hjá reiðaríunum, sum eiga hesi skipini, tí at har betalir Skipasýnið so ikki eina krónu av nøkrum sum helst, tað gera útgerðarfeløgini sjálvi, so tað er ein máti man kann velja, og spurningurin er so, hevur tað verið gjørt í størri mun í seinastuni, av tí at eingi eftirlitsfólk eru eftir á stovninum, at man bara útdelegerar alt, og tað vil siga, at rokningin hjá føroyskum reiðaríum er tað størri. 

Og so heilt konkret til endans viðvíkjandi hesum altjóða samstarvinum, tað má bera til hjá landsstýrismanninum at koma upp her og siga, hvussu nógvum fundum hava føroyskir myndugleikar verið  á sum atknýttur limur í IMO, síðani hann bleiv landsstýrismaður, tað má hann vita, tað má hann kunna fáa at vita frá síni umsiting, og at senda ein cand.polittara ella ein samfelagsfrøðing, sum situr í einum apendix í einari danskari sendistovu í London, ella hvar ið hann situr, inn í hatta forumi av verkfrøðingum og øðrum, sum hava sitið í hesum systeminum í 30-40 ár, tað kann eg fortelja Bjørn Kalsø. Hann fær ikki eitt bein til jørðina.
Kaj Leo Johannesen:

Takk fyri, harra formaður

Eg haldi at hetta er mikið áhugavert at fáa at vita, hvussu stovnurin fungerar, og evaluering vil altíð vera upp á sítt pláss, tað segði eg eisini í áðni. Eitt skipaeftirlit skuldi í veruleikanum ikki verið nógv annað enn eitt bileftirlit, antin eru tingini í ordan ella eru tingini ikki í ordan, also tað burdi verið ótrúðliga einkult í veruleikanum. Men hinvegin so trúgvi eg eisini, at man má eisini vera noyddur at hugsa um, sjálvt um tað ikki skal vera ein umbering fyri nakað sum helst, tað er tað, at eg gangi út frá, tað kann landsstýrismaðurin rætta meg í, viss eg fari skeivur, at tað má taka eina ávísa tíð at uppbyggja ein nýggjan stovn. Tað virkar ikki, man kennir tað frá vinnulívinum av, fyritøkum og sovorðið, tað virkar ikki alt 100% frá dag 1 av. T.v.s. hvat metir landsstýrismaðurin, hvussu langt er man komin í tí prosessini, sjálvt um tú ongantíð ert komin á mál, er ein perioda upp á 2 ár 3 ár, hvat er nøktandi fyri, at man er komin yvir tær barnasjúkur, um eg so má siga tað, sjálvt um man ikki skal fara upp á kompromis við trygdina.

Bjørn Kalsø:
Takk fyri harra formaður

Tað harmar meg, at spyrjarin ikki er nøgdur við svarið og beinleiðis í undirtónanum sigur, at landsstýrismaðurin roynir at svara uttanum. Landsstýrismaðurin hevur svarað, at øll lógarkravd sýn verða gjørd, tað hevur landsstýrismaðurin í øllum førum fingið upplýst, og tá ið tað dreygar seg um teir heilt ítøkiligu bátarnar, sum Høgni Hoydal er inni á, so hevur landsstýrismaðurin tikið stig til at fáa tey viðurskiftini eftirhugd, og tað hevur landsstýrismaðurin eisini gjørt, áðrenn hesin fyrispurningurin varð settur, og tá tað kemur til eina eftirmeting av stovninum, so haldi eg, at tað er skilagott í øllum førum í hesum sambandi, tá ið nú ein útlendskur stovnur kemur at skoða Skipaeftirlitið í sambandi við ISO-sertifiseringina, at fáa tað gjørt, og um so er, at landsstýrismaðurin tá ikki er nøgdur við tey viðurskiftini, so fer landsstýrismaðurin sjálvandi ikki at afturvísa, ella so verður tað sjálvandi tikið upp, og í samskiftinum við Skipaeftirlitið havi eg fingið staðfest, at eisini kundar t.d. hjá Skipaeftirlitinum verða eftirspurdir í sambandi við hesa skoðanina, og at tað kemur at vera ein óheftur stovnur, sum kemur at gera tað sýnið, og tí hevur landsstýrismaðurin ikki mett, at tað í eini handavend her og nú hevur verið neyðugt at farið eftir einum uttanveltaðum stovni pr. komando fyri at gera slíka kanning, tí tær upplýsingar, sum fyriliggja, og sum landsstýrismaðurin í vissan mun hevði fingið frammanundan, og sjálvandi eisini í sambandi við, at hesin fyrispurningurin hevur verið settur, hevur ikki gjørt, at landsstýrismaðurin hevur hildið, at tað her og nú hevur verið neyðugt at gera tey tingini. 
Í svarinum haldi eg, at landsstýrismaðurin hevur roynt at verið opin, víst á viðurskiftir, sum virkuliga fungera, og sum eru betra enntá síðani yvirtøkuna, og víst á ting, sum áttu at verið betri, og samstundis eisini greitt frá, at tað verður arbeitt við teimum spurningunum, og landsstýrismaðurin hevur eisini ætlanir um sjálvandi at hyggja eftir tí arbeiðnum, sum hevur verið gjørt frammanundan, og teimum útmeldingum, sum vóru gjørdar, tá hetta bleiv yvirtikið, um at stovnurin skuldi uppbyggjast. Tað má man bara staðfestast, at tað tekur tíð. Landsstýrismaðurin er eisini villigur til sjálvandi at biðja um teir pengar, sum løgtingslimir geva útrykk fyri, at teir til eina og hvørja tíð vilja vera við til at játta.
Takk fyri

Formaðurin:

Ja takk, so er hesin fyrispurningurin svaraður og avgreiddur frá tinginum.
